
			Ao meu fillo,
David Ricardo,
por todo,
para sempre.

			«A máis extraordinaria
historia de amor»

			por MANUEL RIVAS

			Se se puidese reescribir o Alba de Groria de Castelao, que se pode, porque é un discurso interactivo, unha radiofonía cósmica, sen peche histórico nin copyright partidario, pois habería que incorporar a esa santa compaña da liberdade que el vai enfiando a Elisa e a Marcela. Dúas heroínas que as pasaron putas.

			No tempo gris e cínico da restauración, no comezo chorón e hipócrita do século XX español, tan ben retratado en El árbol de la ciencia de Pío Baroja, e que ás veces revive nos trazos máis feos e fedorentos do presente, houbo unha parella de mozas galegas, de profesión mestras de escola, que puxeron ben posto o mundo do revés. A de Elisa e Marcela é unha das máis extraordinarias historias de amor de todos os tempos.

			Elisa e Marcela coñecéronse mediados os anos oitenta do século XIX, na Escola Normal da Coruña. Elisa tiña vinte e tres anos e Marcela, dezaoito. Coñecéronse e namoráronse. Era a súa unha amizade tan intensa que os pais de Marcela situárona axiña no espazo do «perigo», do inadmisíbel, malia non ter nome sequera para o «pecado». Mais todos os intentos por separalas foron fracasando. Nese «estado de excepción» no que viven é cando van maxinando a novela que pode salvalas. Inventan un terceiro ser. Un «home». Vaise chamar Mario. Vai ser real. Vaise encarnar en Elisa. Elisa é «viril». Ten o carácter e os trazos afoutados dun macho cando é necesario. No tempo en que é mestra en Calo (Vimianzo) vai sempre armada de revólver e faino saber: «Eu non ando nunca sen O meu espertador.» Magnífico eufemismo para unha arma de chumbo. Falta lle facía o estilo arroutado. Daquela, Marcela exercía en Dumbría. E foron moitas as noites en que Elisa atravesaba Soneira, mesmo contra o trebón e co lobo ás beiras.

			Inventaron un home que fixeron real. Cunha biografía de infancia especial, tan especial que resultaba ser protestante. Un coruñés de pai británico que viviu un tempo en Londres. Así que había que bautizalo, antes de poder casar. E todo iso pasou, en 1901, na igrexa de San Xurxo da Coruña. O Mario (Elisa) faise católico. Mesmo o cura, no ritual, faille unha cruz no peito. Mais Elisa xa é Mario. Xa é home. E logo el e Marcela casan. Pensan, soñan, que á fin poderán vivir tranquilas xuntas. Mais todo conspira contra esa elemental felicidade. Serán descubertas.

			A mesmísima Emilia Pardo Bazán recoñeceu que nunca sería quen de imaxinar unha novela semellante. Escribiu en La Ilustración Artística, no ano 1901, unha longuísima reflexión sobre o caso Elisa-Marcela, onde confesa: «La destreza y resolución con que (Elisa) urdió la maraña para soltar, por decirlo así, la personalidad femenina, y adquirir legalmente la condición viril, revelan inteligencia nada común y son materia de asombro para el novelista, que apenas acertaría a idear enredo semejante.»

			Unha «intelixencia nada común». A de Elisa. E a de Marcela. Quen podía negar iso ante a maxistral ficción que tiveron que construír cos seus corpos e vidas para se poderen amar? Mais, para a gran maioría, esa «intelixencia nada común» era unha manifestación do maléfico. A súa é unha historia dramática. De estado de persecución e escarnio, nun mundo dominado por reaccionarios, que non só teñen as chaves das cancelas dos cárceres e das portas do ceo, senón tamén dos medios de control das mentes.

			Con todo, o asombroso, o que máis enfeitiza da biografía de Elisa e Marcela é o xeito en que enfrontaron os contratempos. Era previsíbel que con elas se cebase a ruindade. A luz, o ser exposto á luz, neste caso, queima, fai torresmo da vida. Por iso, o admirábel, o que conmove dobremente, é a determinación por «re-existir» de Elisa e Marcela, mesmo despois de seren perseguidas, detidas, xulgadas, e sometidas á chanza e ao xuízo público nunha nova modalidade inquisitorial, a da rapina xornalística ou mediática que xusto nese tempo está a estender e puír as súas zoupas esmaltadas. Os novos semanarios, que incluían fotografías, esgotaron edicións. «Nuevo Mundo vendeu só en Madrid o mércores e o xoves (3 e 4 de xullo de 1901) últimos máis de 19.000 exemplares, cifra non acadada en ningunha ocasión por calquera outro xornal semanal, nin aínda en tempos das guerras coloniais en que tanto degoiro tiña o público por coñecer retratos e fotografías daqueles lugares.» É incríbel como unha e outra vez, en Galicia, en Portugal, en América, Elisa e Marcela tentan fuxir da maldita celebridade, tentan vivir como soñaron sendo mozas diante do mar do Orzán.

			Elisa e Marcela non querían ser heroínas. Penso que, na realidade, case todas as persoas que consideramos verdadeiros heroes ou heroínas non o pretendían ser. É máis. Elisa e Marcela o que querían é que non se soubese nada delas. A noite era máis amiga que o día. A sombra, preferíbel á luz. Neste caso, a información trouxo a desgraza. Porque hai veces, moitas, en que o que se presenta como verdade culposa é un prexuízo ruín. E isto é case un axioma no que atinxe á moral sexual.

			Elisa e Marcela foron vindicadas, por fin, nos anos 90 polo colectivo Milhomes, e en especial por Xosé Carlos Alonso Sánchez, unha persoa clave na loita polos dereitos civís na Coruña. Creouse un premio que levaba o nome da parella. Os medios de comunicación falaron das amantes perseguidas, esta vez cunha nova ollada. Mais agora temos o que tantas veces soñamos tamén do mar do Orzán. Un libro que afondase nesta historia que sitúa A Coruña no mapa da gran loita polo dereito a amar. Porque cómpre dicir que moitos dos que usan a palabra amor como centro da súa doutrina son quen máis fixeron historicamente por estragar o amor. Amantes queimadas como bruxas. Mozas entolecidas para sempre polo lixo dogmático. E ese mundo represivo, que impide aos curas formar familias e ás mulleres ser sacerdotes aínda que enchan as igrexas…

			Temos un libro que é algo máis que un libro. Aquí tamén cómpre empregar as verbas de Pardo Bazán: «Unha intelixencia nada común.» Esa intelixencia é a de Narciso de Gabriel, catedrático e decano da Facultade de Ciencias da Educación da Universidade da Coruña. A obra senlleira, un dos libros mentalmente máis excitantes dos últimos anos, leva por título Alén dos homes. Unha investigación na que Narciso de Gabriel andou durante quince anos. E o resultado é óptimo. Aquí está a «novela» de Elisa e Marcela que non foi quen de escribir dona Emilia. Aquí están os documentos da igrexa, da policía e dos xulgados. Aquí está un estudo sobre o tratamento informativo. Aquí aparecen esclarecedores e valentes ensaios sobre o hermafroditismo, o travestismo, o lesbianismo e o feminismo.

			Aquí está, en fin, un traballo feito con tanto amor, con tanta conciencia, que non me estraña que Elisa e Marcela comecen a sorrir na foto de matrimonio que lles fixo o fotógrafo señor Sellier na Coruña vai aló máis dun século, cento dezasete anos. Alí onde vemos retratada a verdadeira forma da beleza: unha intelixencia nada común.

		

	
		
			Introdución

			Unha tarde de 1993, concretamente a do 9 de maio, se non se trabuca o meu ordenador, estaba traballando no Arquivo Histórico Universitario de Santiago sobre os procesos disciplinarios a que foi sometido o maxisterio galego durante a segunda metade do século XIX e os primeiros anos do XX. De súpeto, apareceu un expediente que contiña un exemplar de La Voz de Galicia, correspondente ao 22 de xuño de 1901, onde se podía ler o seguinte titular:

			Asunto ruidoso
UN MATRIMONIO SEN HOME

			Lin a crónica e quedei abraiado. O asunto abofé que era «ruidoso» para a época. Tratábase dun matrimonio entre dúas mulleres, aínda que o xornalista optou por titulalo en negativo, é dicir, por salientar a ausencia de home. As dúas eran mestras e unha delas, a que estaba en activo, fora expedientada.

			A historia non encaixaba na tipoloxía usual destes procesos disciplinarios. Os máis deles estaban motivados polo abandono total ou parcial do ensino, real nalgúns casos e non tanto noutros. Tamén aparecían a miúdo cargos de natureza moral, nomeadamente o amancebamento, que estaba moi difundido, sobre todo entre os homes. Mais en ningún se rexistraba nada parecido ao que contaba La Voz de Galicia.

			Intrigado, decidín seguir as pegadas de Elisa e Marcela, que así se chamaban as protagonistas do suceso. Aproximadamente dous meses despois, o 16 de xullo de 1993, dirixinme a Dumbría, onde residían cando se produciron os feitos. As primeiras persoas coas que falei foron dúas velliñas que agardaban polo cura no adro da igrexa, que era o día do Carme e había que ir á misa. Pregunteilles se ouviran falar de dona Marcela e dona Elisa e contestáronme que non. Pero coñecerían algunha mestra… Si, unha tal dona Inocencia, que estivera bastantes anos na vila. E antes de dona Inocencia, non lembraban ningunha outra? Unha delas, agora que o pensaba, algo lembraba. Segundo lle escoitara a seu sogro, antes houbera dúas que vivían xuntas e que acabaron casando na Coruña, facendo unha delas de home, «porque non lles daban escola ás mestras solteiras». O engano descubriuse ao volveren a Dumbría como marido e muller, polo que se viron obrigadas a abandonar a vila «apuradas».

			Despois dalgunhas outras tentativas, intuín que as fontes orais non ían ser moi produtivas. Era pouco o que se lembraba, e malia haber unha persoa que ao parecer podía achegar información relevante, especialmente sobre os motivos do matrimonio, non estaba moi disposta a falar, por se rumorear que un familiar seu tivera algún tipo de implicación no asunto. 

			Había que recorrer ás fontes escritas, máis resistentes ao esquecemento e menos ao interrogatorio. A prensa concedeulle un gran relevo a esta noticia, así que revisei os diarios e as revistas da época. Nos arquivos tamén achei documentación moi valiosa, por máis que algunhas das pescudas realizadas resultaron infrutuosas. Non fun quen de localizar nin o sumario instruído polas autoridades eclesiásticas sobre o matrimonio celebrado na Coruña, nin o proceso ao que as dúas mestras foron sometidas no Porto, nin as dilixencias xudiciais orixinadas polo segundo matrimonio de Elisa en Buenos Aires.

			Con estes materiais redactáronse os tres primeiros capítulos, que na anterior versión do libro constituían a primeira parte. Neles relátase a historia de Elisa e Marcela nos sucesivos escenarios en que se desenvolveu, reconstrúese a actuación das autoridades académicas e xudiciais e analízase a repercusión pública dos feitos.

			A investigación podería rematar aquí, mais quen isto escribe segue a pensar que a historia, ademais de describir os feitos, debe procurar explicalos, ou polo menos comprendelos. No presente caso tratábase de comprender a razón de ser e o significado do singular matrimonio. E houbo que facelo sen fontes de primeira man, pois practicamente carecemos de testemuños directos das nosas protagonistas.

			A única pista explícita que nos deixaron, posibelmente falsa, foi a do hermafroditismo, así que comezamos a tirar deste nobelo sen sabermos moi ben até onde nos conduciría. Axiña chegamos ao lesbianismo, que antes de ser pensado como unha opción sexual procuraba ancoraxes na anatomía. Próximo ao lesbianismo estaba o travestismo, practicado por Elisa durante uns tres meses. Por último, o feminismo tamén podía fornecer algunha clave interpretativa.

			Na miña opinión, o hermafroditismo foi a coartada e o travestismo o instrumento do que Elisa se valeu para consagrar os seus amores con Marcela, que as reivindicacións feministas fixeron viábeis.

			Estas diferentes perspectivas abórdanse na segunda parte da primeira versión do libro. Na que agora presentamos dilúense, en moi pequenas doses, nos tres primeiros capítulos, e condénsanse no cuarto e último, denominado «Amigas e amantes», que está focalizado na historia de Elisa e Marcela e dá subtítulo a esta nova e renovada edición. Atendo así a suxestión que no seu día me fixo o meu amigo Fernando Álvarez-Uría, reiterada máis recentemente pola miña compañeira, Helena, e os tamén amigos Eduardo González Gurriarán e Xavier Castro. Malia non renegar, en absoluto, do enfoque inicial, recoñezo que a extensión e as digresións da segunda parte podían resultar excesivas para as persoas que non estivesen interesadas na historia da sexualidade. Tamén se reduciu considerabelmente o número de notas e se prescindiu na edición impresa dos anexos, que poderán ser consultados, como tamén as fontes e a bibliografía, na páxina web de Edicións Xerais de Galicia.

			Como poderá apreciarse, existen notábeis diferenzas entre os tres capítulos iniciais e o cuarto, e non só de enfoque, senón tamén no que respecta aos materiais cos que están construídos. Os primeiros elaboráronse basicamente a partir de fontes, abundando as xornalísticas no un e no tres e as procedentes dos arquivos no dous. No capítulo catro tamén están presentes as fontes, mais adquire un especial protagonismo a bibliografía –na presente edición eliminouse aquela da que se podía prescindir e non se engadiu practicamente ninguna outra–, cuxa revisión me permitiu introducirme en territorios cos que estaba pouco familiarizado e nos que procurei moverme con tino.

			O libro conclúe cun epílogo no que relato as noticias que me chegaron desde 2008 sobre Elisa e Marcela –para min, despois de vinte e cinco anos de relación, son case como da familia–. As novas máis entrañábeis proceden de dúas señoras arxentinas. Unha delas é bisneta de Marcela e a outra fálanos da «tía Elisa».

			Monte Alto (A Coruña), xullo de 2018

			Si me prestan atención
les explicaré una historia
que ha pasado en la Coruña
y ha de quedar en memoria.

			(ROMANCE «BODA SIN HOMBRE»)

			María Elisa Carmen Sánchez Loriga naceu na Coruña ás sete da mañá do 8 de setembro de 1862. Era filla lexítima do matrimonio formado por Manuel Sánchez e María Loriga, naturais de Santiago de Compostela e veciños da Coruña. O bautizo tivo lugar ao día seguinte na igrexa parroquial de San Xurxo, e actuou como padriño Antonio Boquete e como madriña María Pin. A esta igrexa volvería Elisa, xa polo seu propio pé, noutras dúas ocasións igualmente solemnes, como teremos ocasión de comprobar.

			Marcela Gracia Ibeas foi bautizada na igrexa de Santa Águeda da cidade de Burgos o 27 de xuño de 1867. Era filla de Manuel Gracia e de Marcela Ibeas e ingresara no hospicio o día anterior. Tivo como madriña a Marta Santa María, natural da cidade e residente no hospicio, e foi encomendada a san Xosé e santa Águeda. Sería lexitimada uns dez anos máis tarde, concretamente o 2 de maio de 1877, ao casaren os seus pais na Coruña.

			A historia de ambas, até onde nos foi posíbel reconstruíla, discorreu en tres escenarios: entre A Coruña e Dumbría, na cidade portuguesa do Porto e en Buenos Aires.

			Marcela e Elisa/Mario no Aljube do Porto.

		

	
		
			Entre A Coruña
e Dumbría

			Descoñecemos a traxectoria de Elisa e Marcela durante a súa infancia e a súa primeira xuventude.1 Posibelmente estudaron nalgunha das escolas públicas da cidade herculina. Marcela, no entanto, parece que residiu durante algún tempo en Lugo e posteriormente en Monforte de Lemos, pois o seu pai estivo destinado como militar nestas dúas localidades antes de retornar á Coruña.

			Andando o tempo, ao ver que Marcela lucía unha imaxe da Virxe do Pilar, un xornalista do diario portugués O Norte preguntaralle se fora educada nun colexio relixioso, ao que esta responderá que si, «como case todas as mulleres de España, que na súa adolescencia son arrancadas do agarimo das súas nais para a catequese dos frailes». No seu caso esta falta de agarimo fora anterior, pois vivira privada del durante os dez anos que seguramente pasaría no hospicio antes de ser lexitimada. Neste tipo de institucións, cunha elevadísima taxa de mortalidade, nenos e nenas libraban unha dura loita simplemente para sobreviviren.2 O que non sabemos é se despois do seu paso polo hospicio, que sen dúbida deixaría unha pegada duradeira na súa personalidade, tivo algunha outra experiencia educativa nun colexio relixioso.

			En todo caso, logo de cursaren o ensino primario, Elisa e Marcela decidiron matricularse na Escola Normal da Coruña –tal era daquela o nome que recibían os centros encargados da formación de mestres e mestras–. Os estudos de maxisterio tiñan tres modalidades, denominadas elemental, superior e normal, cuxa duración era de dous, tres e catro cursos respectivamente, aínda que a última delas, creada para as mulleres en 1882, só se impartía na Escola Normal Central de Mestras de Madrid. En Galicia había nesa época tres escolas normais femininas, das que unha, con moito a máis concorrida –no curso 1884-1885 había matriculadas 205 alumnas–, radicaba na Coruña e estaba situada na Praza de María Pita. Fora inaugurada como escola normal de mestres en 1845, clausurada catro anos máis tarde, o mesmo que as doutras provincias, e aberta de novo en 1865, xa como escola feminina.

			Matricularse nunha escola de maxisterio era a principal e case única opción que se ofrecía ás mulleres para cursar estudos, dado que estiveron practicamente excluídas do ensino secundario e superior até ben entrado o século XX. No conxunto de España, as mulleres representaban o 0,13 % da matrícula dos institutos no curso 1900-1901 e o 8,40 % no 1919-1920, cifras que na universidade se reducían ao 0,05 % e 1,60 %, respectivamente. Até 1910 necesitaban unha autorización específica da administración escolar para incorporarse a este tipo de estudos.3 De aí que algunhas se inscribisen nas escolas normais co único afán de mellorar a súa formación cultural, aínda que moitas outras o facían co propósito de acceder ao exercicio da profesión.

			Na súa incorporación ao maxisterio, as mulleres beneficiáronse dos argumentos que lles fornecía a propia sociedade patriarcal. Esta entendía que a súa principal función consistía en criar e educar os fillos, e mesmo consideraba a maternidade como un oficio a tempo completo, polo menos para determinados segmentos sociais, xa que as proletarias se vían obrigadas a aleitar os seus nenos nas fábricas. De modo que a profesión de mestra se percibía como unha extensión da natural función educadora que se lles atribuía. Gregorio Marañón expresou tan ben esta convicción que non quero privar as lectoras e os lectores das súas palabras:

			A educación primeira dos propios fillos dixemos xa que debe ser considerada como un deber para cada nai: tan estrito deber como dirixir o seu sustento nos primeiros anos infantís. Antes citabamos a opinión de Pestalozzi, un pedagogo clásico. Gómez Ocaña recolle esta mesma idea, que en realidade é universal na pedagoxía, dos beizos do venerábel Padre Manjón. […] A perfección acadaríase, pois, se toda nai, do mesmo xeito que debera criar os seus fillos, os puidese iniciar persoalmente na educación. Mais hai moitas nais que non teñen aptitude ou tempo para iso, e hai tamén moitos nenos que non teñen nai. E para uns e outros serán tanto máis proveitosas as horas da escola, cando máis se pareza á nai quen lles ensine, mesmo con prexuízo da sabedoría académica. Goethe dicía –e con que profunda verdade!– que «só aprendemos daquel a quen amamos»; e esta frase ensínanos todo o valor pedagóxico da nai e, no seu defecto, da mestra, máis que sabia, maternal.4

			A oferta escolar da Coruña, cuxo concello sumaba 37 251 habitantes en 1887, conformábana a Normal, o Instituto –onde tamén se impartían estudos de comercio–, a Escola de Belas Artes, diversas academias e colexios particulares, varias escolas primarias públicas e privadas e un gran número de escolas de párvulos, necesarias para atender a prole das traballadoras da fábrica de tabacos. A distribución das taxas de alfabetización en 1900 amosa que o reducido espazo urbano coruñés estaba sometido a unha profunda segmentación social: mentres nas rúas Real, Olmos e A Mariña sabía ler e escribir o 67 % da poboación, no Peruleiro, San Roque de Fóra e Nelle esta cifra descendía até o 20 %.

			Amizades perigosas

			Elisa formouse como mestra elemental durante os cursos 1877-1878 e 1878-1879. No primeiro superou as materias de doutrina cristiá e historia sagrada, teoría e práctica da lectura, teoría e práctica da escritura, gramática castelá e aritmética, e no segundo, labores, métodos de ensino e xeografía e historia. En todas elas obtivo un aprobado, agás en teoría e práctica da escritura e métodos de ensino, nas que foi cualificada como boa. Tivo que realizar ademais, como era preceptivo, as prácticas escolares. Tratábase, segundo se pode apreciar, dun plan de estudos sumamente restrinxido, tanto en materia cultural como pedagóxica.

			En setembro de 1879, o mesmo ano en que rematou a carreira, solicitou tomar parte nos exames de reválida para a obtención do título, que incluían un exercicio escrito, outro oral e unha práctica de labores; obtivo en todos eles a cualificación de aprobada. Até outubro de 1888 non aboará os dereitos do título, que lle será expedido o 16 de xaneiro de 1889.

			Marcela optou por se facer mestra superior, o que supuña cursar tres anos de estudos, que realizou entre 1884-1885 e 1886-1887. No primeiro inscribiuse en doutrina cristiá (notábel), práctica da lectura (notábel), práctica da escritura (boa), elementos de gramática castelá (notábel), elementos de aritmética (boa), labores de punto e costura (sobresaliente), xeografía (boa) e debuxo aplicado aos labores e nocións de xeometría (notábel); no segundo cursou historia sagrada (notábel), teoría e práctica da lectura (notábel), teoría e práctica da escritura (boa), continuación de gramática (notábel), continuación de aritmética (boa), principios de educación (aprobada), historia de España (notábel) e continuación de labores (sobresaliente), e no terceiro matriculouse en ampliación de doutrina cristiá e historia sagrada (boa), lectura expresiva (notábel), exercicios caligráficos e redacción de documentos (boa), ampliación de gramática (notábel), ampliación de aritmética (boa), hixiene e economía doméstica (notábel), ampliación de pedagoxía (boa) e labores de primor e adorno (sobresaliente). En cada un dos tres cursos fixo prácticas na escola primaria anexa á Normal.

			Este plan de estudos era substancialmente máis amplo que o cursado por Elisa, como consecuencia da importante reforma das escolas normais provinciais realizada en 1881. O aproveitamento de Marcela tamén semella que foi superior, como se desprende das cualificacións que lle foron concedidas, salientando a súa aptitude para os labores, que constituían a materia nuclear da educación feminina, tanto nos centros de formación de mestras como nas escolas primarias.

			En xuño de 1887 presentouse aos exames de reválida para acadar o título de mestra superior e aprobou os tres exercicios. En marzo de 1890 pagou os dereitos correspondentes e o 10 de setembro dese mesmo ano expedíuselle o título.

			As nosas protagonistas coñecéronse cara a mediados dos anos oitenta, cando Elisa roldaba os vinte e tres anos e Marcela os dezaoito. Esta chegou un día á casa falando con entusiasmo dunha nova amiga: «Se vises que amiga máis simpática e máis boa teño! –díxolle á súa nai–. Estou encantada. Coñecina na Escola. É parente da directora. Non estuda, pero vai alí traballar.» A amiga chamábase Elisa, que, rematada a carreira e antes de exercela, traballaba na Normal, probabelmente en tarefas administrativas ou de servizos.5 O seu parentesco coa directora da Escola, Joaquina Otaño y Hermida, seguramente lle facilitaría o acceso a este emprego.

			Este tipo de amizades entre mulleres adoitaba percibirse como inocuo e dispuña dun amplo campo para o seu cultivo. Non aconteceu así no caso que nos ocupa, pois os pais de Marcela desaprobaron a súa relación con Elisa desde moi cedo.

			A desaprobación obedecía á intensidade do vínculo que se estableceu entre elas. A necesidade de estaren xuntas era imperiosa. Non soportaban as ausencias, por curtas que fosen. Un día, malia estar enferma e necesitada de coidados a súa nai, Marcela pretendía ir á Normal para poder estar coa súa amiga. Impedíronllo, e no seu domicilio presentouse Elisa pola noite, pedíndolle contas sobre a súa ausencia.

			Para rematar con esta situación, os pais de Marcela, que era filla única, decidiron enviala a Madrid. Ao ter noticia destes proxectos, o día anterior á partida, Marcela sufriu un «violento acceso nervioso» e escribiulle a Elisa. Esta presentouse decontado na casa da amiga, pero malia os seus esforzos –mesmo chegou a se enfrontar con Manuel Gracia– non lle deixaron vela.

			Traxectoria profesional

			Cando Marcela regresou de Madrid, onde permaneceu catro meses, Elisa exercía como mestra interina da escola incompleta de Couso, no municipio de Coristanco. Tomara posesión dela o 4 de setembro de 1888, e sería confirmada nese mesmo destino o 31 de decembro de 1889.6 Ao saber do regreso da súa amiga, presentouse na cidade herculina, e nela permaneceron as dúas por algún tempo. Mais seguramente consideraron que o exercicio da profesión lles fornecería un escenario máis propicio para a súa relación que a capital, onde os pais de Marcela constituían un importante atranco.

			Así que Marcela decidiu solicitar a súa primeira escola, que foi a de Traba, situada tamén en Coristanco, moi preto de Couso, e nela estivo, en calidade de interina, entre o 13 de febreiro e o 11 de xullo 1890. O 25 de abril dese mesmo ano asinou unha instancia para participar no concurso de provisión de escolas e solicitou en propiedade calquera das anunciadas, aínda que manifestaba a súa preferencia pola que rexentaba ou polas de Couso e Agualada. Asignóuselle a de Calo (Vimianzo), tomando posesión dela o 12 de xullo de 1890 e cesando o 19 de agosto de 1897.

			Tamén con data de 25 de abril de 1890, e nunha instancia practicamente igual, que case seguro redactaron xuntas, Elisa solicitou a escola de Couso, que rexentaba de forma provisoria, a de Agualada ou ben outra das anunciadas. Parece ser que inicialmente non se lle concedeu ningunha, mais o 4 de novembro deste mesmo ano conseguirá ser nomeada mestra interina da escola de Castrelo (Vimianzo), á fronte da cal permaneceu durante algún tempo.

			As escolas de Calo e Castrelo, coma case todas as incompletas, tiñan unha dotación de 250 pesetas anuais. Os seus titulares tamén tiñan dereito a unha casa para residir e ás retribucións escolares, é dicir, ás cotas que debían pagar no ensino público os fillos de quen non fosen considerados pobres, por máis que non sempre resultaba doado facerse con elas. O soldo non era moito, mais proporcionaba unha autonomía da que carecían as máis das mulleres da época.

			Esta clase de escolas adoitaban ser de asistencia mixta, pois practicar unha escolarización segregada –pola que adoitaban apostar as clases dirixentes– incrementaría notabelmente o seu custo. A economía era, por tanto, máis poderosa que a ideoloxía. Nun primeiro momento estaban case todas a cargo de mestres, pero en 1888 as autoridades ministeriais decidiron dar prioridade ás mestras. Fixérono atendendo a que elas podían ocuparse tanto da educación das nenas como dos nenos, a diferenza dos mestres, que carecían de aptitudes para ensinar os «labores propios do sexo [feminino]». Mais tamén o fixeron co propósito de ampliar o limitado horizonte profesional das mulleres. Sexismo e feminismo déronse a man para lexitimar unha discriminación positiva avant la lettre. Esta disposición, que xerou numerosas resistencias entre o maxisterio masculino, permitiu que a porcentaxe de escolas incompletas a cargo de mestras pasase, no conxunto do Estado, do 7 % en 1885 ao 41 % en 1903. Dúas das beneficiadas foron Elisa e Marcela; a primeira conseguiu o seu primeiro emprego, como xa sabemos, precisamente en 1888.7

			Malia permanecer sete anos en Calo, Marcela pretendeu durante este tempo outras escolas, quer por concurso (así o fixo en 1891, 1892 e 1897), quer por oposición (1893, 1895 e 1896). O seu intento de participar nas oposición convocadas para 1893, que finalmente non se celebraron, deu lugar a un expediente gobernativo, por ausentarse do seu destino profesional sen axustarse aos trámites legais. O inspector provincial de ensino primario, Tomás Luciano Carreira, considerou probado o abandono da escola durante mes e medio, e irregular o uso que a mestra fixera das dúas licenzas que lle foran concedidas por Maximino Teijeiro, reitor da Universidade de Santiago e máximo responsábel por esas datas de todos os centros de instrución pública de Galicia. O inspector tamén lle facía saber ao reitor que Marcela presumía de contar coa súa protección, e que outras mestras, a quen denunciara por causas similares, o acusaban de actuar con parcialidade neste caso. O expediente resolveuse finalmente cunha simple amoestación da mestra, que foi obrigada a pagar os servizos prestados pola persoa designada polas autoridades locais para substituíla –aínda que Marcela propuxera como substituta a Elisa, esta non se fixo cargo da escola.

			Alén desta incidencia, o comportamento profesional, moral e político das dúas mestras foi acreditado en sucesivas ocasións polas autoridades. Así o fixeron as de Coristanco a petición de Elisa en 1889, 1890 e 1898, e as da Coruña a favor de Marcela en 1890.

			No concurso de 1897 Marcela obtivo en propiedade a escola de Couso (Coristanco), a primeira que rexentara interinamente Elisa. A súa dotación era de 500 pesetas anuais, o dobre da de Calo, polo que supuña un avance significativo na súa traxectoria profesional.

			Marcela estivo en Couso até que se trasladou a Dumbría, que contaba cunha escola completa de nenas, da que tomou posesión o 19 de maio de 1899. O cambio era importante, xa que as anteriores escolas eran incompletas de asistencia mixta, mentres que esta era completa e estaba destinada unicamente ás nenas. A dotación económica tamén resultaba notabelmente superior, pois o soldo ascendía a 625 pesetas anuais. Este será o seu derradeiro destino como mestra en Galicia.

			Nenos e nenas de Dumbría acompañados posibelmente polo seu mestre e a súa mestra e custodiados por unha parella da Garda Civil.

			Ao longo da maior parte da súa andaina profesional, Marcela estivo acompañada de Elisa, quen a substituía ás veces nas súas responsabilidades docentes. Así sucedeu, por exemplo, con motivo das oposicións celebradas en 1896. A separación impúñase cando Elisa conseguía unha interinidade, aínda que nos rexistros consultados non consta que rexentase ningunha escola desde novembro de 1890 até febreiro de 1900. Nesta última data foi nomeada mestra da escola de Calo –a mesma que previamente estivera a cargo de Marcela–, e nela traballou durante uns nove meses.

			Cando as circunstancias impuñan a separación, facían todo o posíbel por se veren. Estando Marcela en Dumbría e Elisa en Calo, esta percorría todas as noites os once quilómetros que as separaban, se damos creto a La Voz de Galicia: «Para se defender se alguén a atacaba levaba sempre un excelente revólver. Disque adoitaba usar unha navalla ou puñaliño, do cal non se afastaba nunca.» Segundo O Primeiro de Janeiro, non se verían todas as noites, mais si todas as fins de semana: «Elisa ía todos os sábados visitar a Marcela, e só marchaba os luns.»

			Nas épocas en que Elisa non traballaba como mestra, encargábase de facer os labores da casa mentres a súa compañeira daba clase: «Vivían as dúas na máis absoluta intimidade. Non tiñan criada. Era Elisa quen ía lavar a roupa ao río, quen ía buscar auga á fonte, quen se ocupaba da cociña e do traballo da casa.»

			A convivencia de dúas mestras solteiras non resultaba, en principio, sorprendente nin sospeitosa, entre outras razóns por ser este o estado civil das máis delas, concretamente o 55 % en 1885, incluíndo tanto o ensino público coma o privado. Un dos problemas aos que se enfrontaban as destinadas no medio rural era o da súa aclimatación. Procedentes en moitos casos das cidades e da pequena burguesía, como sucede coas dúas que nos ocupan, debían procurar acomodo nun mundo en boa medida estraño. En ocasións acompañábaas algún familiar –con frecuencia a nai– durante un certo tempo ou de forma estábel. Marcela viña acompañada dunha amiga que tamén era mestra, polo que podía axudala no seu traballo docente e substituíla cando tivese que ausentarse, ademais de facerlle máis levadeiro o exercicio da profesión, evitando así que deixase abandonada a escola en mans dun substituto ilegal, como ás veces sucedía.

			Calo (Vimianzo) na actualidade.

			Con todo, durante a súa estadía en Dumbría foron protagonistas de diversas liortas que deron que pensar e falar aos veciños. Non temos noticias de que tales enfrontamentos se producisen noutros lugares onde residiron previamente, polo que debemos preguntarnos se non formarían parte do proxecto que tiñan previsto pór en práctica.

			Un día, alarmadas polos berros que se ouvían, acudiron varias persoas á casa das mestras, onde atoparon a Marcela deitada de costas sobre un baúl e a Elisa apertándolle o pescozo cunha man e brandindo unha machada coa outra. Noutra ocasión, cando Marcela anunciou que tiña intención de irse vivir coa súa nai, Elisa tentou suicidarse con láudano, polo que tivo que acudir o médico. Algún tempo despois, atou unha corda dunha viga con propósitos temerarios.

			Algunhas destas liortas estaban motivadas polos celos que producían en Elisa os pretendentes de Marcela. Foron polo menos dous os homes que lle fixeron as beiras, aínda que con escaso éxito, ao dicir da xente. Elisa retou en duelo a un deles, que desestimou o requirimento. Non lle faltaban folgos a esta mestra, que se gababa de usar revólver: «Eu non ando nunca sen o despertador –dixo un día ensinándoo en Vimianzo.» Por mor do seu carácter brusco e o seu aspecto viril, os veciños coñecíana como O Civil.

			Elisa dominaba por completo a súa amiga; tanto, que ás veces daba a impresión de que esta lle tiña máis medo que agarimo, se damos creto á prensa da época. O temor incrementábase coas «horríbeis proposicións» que ao parecer lle facía. A propia Marcela laiárase en máis dunha ocasión do comportamento da súa compañeira:

			Por indicacións de Marcela escribiu o médico Sr. Pomar, de acordo co párroco señor Varela Rolón, á nai daquela pintándolle a situación da súa filla e facéndolle ver que perigaba o seu bo nome de continuar vivindo con Elisa.

			Contestou a señora Ibeas lamentándoo, mais dicindo que non podía conseguir nada da súa filla dada a perniciosa influencia que sobre ela exercía Elisa.

			«Eu que dominaba o meu esposo e que podería dominar un rexemento con cabalos e todo –dicía pouco máis ou menos– non podo facer nada bo dela.»

			Contábase tamén que Marcela chegou a ofrecerlle unha peseta diaria do seu soldo –nese momento gañaba 625 ao ano– con tal de librarse dela. A oferta foi rexeitada de malas maneiras: «Ingrata! –dicíalle–. É iso o que teño que agardar de ti?»

			Elisa transfórmase en Mario

			Na primavera de 1901 continuaron os enfrontamentos. Un deles debeuse a que Marcela matara uns cachorros. Rifaron unha vez máis, de forma violenta, e foron varias as persoas que tiveron que intervir para pór paz. Estas liortas xustificaron que Elisa abandonase Dumbría e se trasladase á Coruña. O seu propósito, ao que se lle deu a debida publicidade, era embarcar para A Habana, onde tiña parentes.

			Marcela, pola súa parte, anunciou que ía contraer matrimonio cun curmán de Elisa, chamado Mario, que chegaría proximamente a España. Tamén anticipou que o parecido entre unha e outro era moi acusado: «Non vin cousa máis parecida a Elisa. É da súa mesma estatura, ten a mesma voz e iguais maneiras, até o seu mesmo xenio! En fin, se non se tratase dun home e dunha muller, semellaría que eran unha mesma persoa.»

			Mentres tanto, Elisa inicia na Coruña o seu proceso de transformación: corta o pelo, vístese con roupa masculina, cultiva un modesto bigote, adopta o hábito de fumar e faise chamar Mario Sánchez Loriga, sen esquecerse de lle enviar, en calidade de futuro esposo, cartas á súa noiva, das que esta daba cumprida conta en Dumbría, lendo aos veciños os anacos máis cariñosos.

			Máis difícil era conseguir os papeis que acreditasen a nova identidade, pero Mario sabía como proceder: o mellor era comezar polo principio, é dicir, polo bautismo. Con este propósito presentouse na igrexa de San Xurxo, onde se confesou co padre Berasaín, o xesuíta co que Marcela aliviaba a súa conciencia cando residía na Coruña. A confesión foi longa, e unha vez concluída, o xesuíta falou co párroco, Víctor Cortiella, para facerlle saber as pretensións de Mario e concertarlles unha entrevista.

			No decurso dese encontro, Mario, que entrou na sancristía fumando, contoulle a súa historia –«triste historia», dicía el– a Víctor Cortiella. Nacera na coruñesa rúa da Perillana ás oito da mañá do 8 de setembro de 1869. Consultado o libro de bautizados da parroquia de San Xurxo, nas súas páxinas figuraba inscrita Elisa Sánchez Loriga, que curiosamente nacera o mesmo día e o mesmo mes que Mario, aínda que sete anos e unha hora antes. Tratábase da súa irmá.8 El, en troques, non estaba bautizado. O seu pai morrera en 1869, antes de nacer el, segundo constaba na certificación que amosaba, e a súa nai casara pouco despois cun súbdito inglés residente na cidade, apelidado Dodds, que profesaba o protestantismo e se dedicaba ao ensino. Aos oito anos levárono a Inglaterra, e alí estivera traballando nunha fábrica que o irmán do seu padrasto tiña en Londres.

			Ao regresar a Galicia, e diso había uns catro anos, a súa irmá, Elisa, acollérao na casa que compartía cunha amiga chamada Marcela, de quen el namorara e coa que pretendía casar o antes posíbel, xa que estaba embarazada. Elisa, contrariada por estas relacións e distanciada da súa amiga, partira con rumbo á Habana no buque Alfonso XIII, que saíra recentemente do porto coruñés.

			Cortiella escoitouno, primeiro con curiosidade e logo con crecente interese, segundo declarou un amigo seu a un redactor de El Noroeste. Fíxolle saber que os feitos debían ser comprobados polas autoridades eclesiásticas, e que só podería ser bautizado unha vez conseguida a autorización do Arcebispado de Santiago e aprendido o catecismo:

			Si, señor; nada sei do catecismo, porque comprenda señor cura que nunha capital como Londres e rodeado de protestantes e de ateos, contrarios ao dogma católico, e isto desde moi neno, no que menos pensei é [en] lembrar que había un Deus. Desexo ilustrarme, desexo beber nas fontes do catolicismo a verdadeira relixión da miña Patria, en fin, que quero que as augas do bautismo laven a miña desgraciada existencia. Coñece vostede Londres?

			O párroco contesta que si, e Mario, despois de dicir unhas palabras en inglés, que o seu interlocutor entende, pregúntalle onde viviu:

			—En Picadilly Street.

			—Ah, si, preto do Hotel Italiano.

			—No mesmo Hotel.

			—Coñézoo por ter ido co irmán do meu padrasto varias veces.

			A historia podía ser críbel, polo menos se non se realizaban as comprobacións pertinentes. E ao párroco interesáballe crer nela, pois non todos os días se presentaba a ocasión de gañar para o catolicismo un home que vivira desde neno entre protestantes.

			Cortiella estaba, ademais, especialmente preocupado pola difusión do protestantismo na cidade. En 1895, seis anos antes, alertara o Arcebispado de Santiago sobre as actividades dos evanxélicos na capela que habilitaran na Praza de Pontevedra. O número de asistentes aos seus oficios era reducido, xa que nos vinte e seis anos que a capela levaba funcionando nunca superaran os cen, mais non deixaba de ser preocupante que entre eles figurasen varias alumnas da Escola Normal, que podían contribuír á difusión da doutrina evanxélica se no seu día conseguían dirixir unha escola, como xa acontecía cunha mestra do barrio de Monte Alto, que remataba as clases con cánticos propios dos protestantes.9

			Mario estaba sen dúbida ao tanto destas inquedanzas, así que construíu a súa historia co argumento que mellor acaía aos seus propósitos. Animado por un comprensíbel afán de proselitismo, Cortiella iniciou os trámites para proceder ao bautizo. Previamente cumpría que Mario aprendese o catecismo, para o que lle forneceu un exemplar do Astete. O catecúmeno manifestou que Marcela lle axudaría a estudalo e, aos poucos días –tres, ao dicir da prensa– visitou de novo o párroco, que quedou marabillado de tanto progreso en tan curto período de tempo.

			Por eses mesmos días fíxolle unha visita a Jacoba Loriga, parente da súa nai, para pedirlle que fose a madriña. Presentouse na casa desta señora fumando e escusándose por este «pícaro vicio» dos homes. Contoulle a mesma ou parecida historia que ao párroco. E aínda que entre os parentes non faltou quen fixese notar o seu parecido con Elisa, todos acabaron crendo que esta emigrara a América, tal como sostiña Mario. A señora Loriga levaba uns quince anos sen vela, posibelmente desde que comezara a exercer o maxisterio. O padriño sería Manuel Prado, sancristán da parroquia.

			O 26 de maio, polo serán, tivo lugar o bautizo, cuxa acta se conserva no Libro 34 de bautizados da igrexa de San Xurxo:

			En vinte e seis de Maio de mil novecentos un. Eu o Doutor Dn Víctor Cortiella Somoza, Cura párroco de San Xurxo da cidade da Coruña, previa a Catequese e a autorización do Emmo. Prelado Diocesano, bauticei solemnemente na forma de adultos que prescribe o Ritual romano o mozo Dn Mario Sánchez Loriga que consentiu levar o mesmo nome e ademais o de José, o cal naceu ás oito da mañá do día oito de Setembro de mil oitocentos sesenta e nove na casa número cinco da rúa da Perillana, fillo lexítimo de Dn Manuel Sánchez natural de Santa María do Camiño da cidade de Santiago e de Dª María Loriga, de Santa Susana da mesma cidade. Avós paternos D. Manuel Sánchez e Dª Francisca Noya, defuntos, naturais o primeiro de Santa Eulalia de Silleda, provincia de Ourense10 e a segunda de Rianxo. Maternos Dn Santiago Loriga e Dª Vicenta Landeira, defuntos, naturais da cidade de Santiago. Foron os seus padriños Manuel Prado e Dª Jacoba Loriga, solteiros, veciños desta cidade, a quen advertín o que prevén o Ritual romano. E para que conste asínoo=Entre liñas=de adultos=vale.

			Para o acontecemento, Mario vestía traxe escuro, case negro, e calzaba zapatos de lona amarela. Lucía un sombreiro branco engalanado cunha fita negra, unha leontina coa que xogaba e tres aneis na man dereita. «Cando foi preciso facerlle co sal unha cruz no peito, quitou a gravata e desabrochou a camisa con tal presteza que ninguén crería que dunha muller se trataba», declarará máis tarde o párroco, non sen certa admiración.

			Unha vez bautizado, solicitou o certificado de bautismo, que lle foi expedido. Mais tal certificado tiña para el unicamente un valor instrumental: constituía a base para conseguir o certificado que acreditase o seu matrimonio con Marcela, que era o que realmente lle interesaba.

			Había que iniciar, xa que logo, os trámites correspondentes. Mario procurou, en principio, a colaboración, ou en todo caso a complicidade, da señora Ibeas, a nai de Marcela. Foi visitala un serán do mes de maio dicíndolle que ía falar con ela en nome da súa filla. A señora Ibeas declarou posteriormente a un xornalista que non recoñeceu a Elisa en Mario, e que se limitou a dicirlle desde o pico da escaleira: «Non sei quen é vostede. Retírese. Eu da miña filla non necesito saber nada.» E Mario retirouse, non sen antes advertir: «Xa saberá vostede o que agora non quere oír.»

			Esta versión non coincide coa dos veciños, segundo os cales se produciu un enfrontamento de certa violencia entre as dúas mulleres. Mais Marcela Ibeas negábao: «Vin só un home, e non quixen atendelo.» Como tamén negaba, ante a insistencia do xornalista, que recoñecese a Elisa pola súa voz: «Esa voz debía ser para vostede inconfundíbel, precisamente polo antipática…»

			Parece claro que a señora Ibeas identificou a Mario como Elisa, e que intercambiaron as palabras suficientes para saber que a súa filla ía casar con el, é dicir, con ela. Ao día seguinte visitou a súa veciña Ricarda Fuentes e comunicoulle, desconsolada e chorosa, a noticia da voda. Ricarda sorprendeuse de que tal cerimonia fose motivo de tanto pesar, polo que a aflixida nai se viu obrigada a precisar: «Casa co verdugo da súa nai.»

			Ao non se sentir con forzas para impedir o matrimonio –como tampouco as tiveran ela e o seu marido, cando este aínda vivía, para pór fin á relación entre as dúas amigas–, a señora Ibeas optou por desaparecer e deixar que os acontecementos seguisen o seu curso. Abandonou o domicilio dicindo que ía a Santiago, onde debía ser sometida a unha intervención médica, aínda que algúns afirmaban que buscara refuxio na casa da súa comadre, que residía no barrio coruñés de San Roque.

			Así que cando Marcela Gracia chegou á Coruña co propósito de casar, e se dirixiu á casa da súa nai, a porta estaba pechada. Alí a atopou, acompañada dun mozo cun baúl ao lombo, Ricarda Fuentes, que regresaba coa súa amiga Francisca Ramos de facer unha visita ao cemiterio. Cando lle preguntaron polo motivo que a traía á capital, Marcela contestou que se debía ao seu próximo matrimonio, e presentoulles o futuro esposo, que estaba algo arredado observando un enfrontamento entre varios homes, producido no decurso do grave conflito obreiro que estaba a vivir a cidade por esas mesmas datas, brutalmente reprimido pola Garda Civil e saldado con oito mortos e múltiples feridos.11 En ausencia da súa nai, Marcela fixo levar o baúl coas súas pertenzas a unha pousada situada na rúa de San Andrés.

			Ao día seguinte, Ricarda Fuentes coincidiu cos noivos na igrexa, e á saída da misa convidounos á súa casa. Falaron, naturalmente, da voda. Marcela manifestou o seu pesar pola ausencia da súa nai, pero Mario afirmou que a cerimonia non se podía adiar por tal circunstancia, ao teren xa todo preparado. Engadiu que a nai de Marcela estaba ao tanto da voda, pois fora visitala para pedirlle a man da súa filla, aínda que, lamentabelmente, non fora escoitado como era debido. Necesitaban, iso si, que unha señora respectábel fixese de madriña, e na súa opinión Ricarda Fuentes érao. Esta resistiuse, alegando estar de loito, mais finalmente accedeu. Con todo, fixo pola súa conta algunhas indagacións sobre o paradoiro da señora Ibeas, porque coñecía a negativa opinión que esta tiña sobre o noivo da súa filla, e probabelmente quixese falar con ela antes de aceptar, mais non a conseguiu localizar.

			Cando a madriña deu o seu consentimento –previamente tentaran convencer, sen éxito, a Jacoba Loriga–, o padriño xa estaba apalabrado. Mario considerou que o máis indicado para facer este papel era Miguel Hermida, un parente ao que chamaba tío, empregado do Crédito Gallego. Así que foi á súa casa para facerlle a proposta. Elisa visitárao a finais de 1900 e en abril de 1901, pero daquela fixérao con saias, coma sempre. Ao vela agora vestida de home, o seu tío quedou abraiado:

			Ela entón contoume unha longa historia. Díxome que estiveramos trabucados todos no tocante ao seu sexo, posto que era home. Referiume todo o relativo ao seu novo bautizo, que eu ignoraba completamente. Engadiu que ía casar, porque como consecuencia da súa vida marital cunha moza atopábase esta embarazada. Solicitou a miña axuda; pediume que fose padriño do matrimonio…

			Cabe supor que Mario lle pediría discreción sobre esta historia, pois discrepaba da que lles contara a Víctor Cortiella e a Ricarda Fuentes. E todos eles debían coincidir necesariamente no enlace matrimonial, polo que era necesario evitar o contraste de versións contraditorias.

			Igrexa de San Xurxo, escenario do matrimonio (esquerda)./Víctor Cortiella, o sacerdote que casou a parella (dereita).

			Tamén foi Miguel Hermida quen axudou a Mario a conseguir a cédula de veciñanza, que solicitou alegando perda da anterior. O encargado destes trámites administrativos díxolle que debía presentar unha solicitude por escrito, acompañada dalgún aval que acreditase a súa personalidade. E foi Hermida, home coñecido na cidade, quen fixo, ao parecer, de valedor, e lle permitiu conseguir o documento coa súa nova identidade.

			
			Mario visitaba acotío a igrexa de San Xurxo, procurando gañar a confianza dos que alí prestaban os seus servizos, tal como declarou o seu párroco ao director da revista madrileña El Suceso Ilustrado: «Aos dependentes da igrexa, sempre que viña, ofrecíalles cigarros, e cantas veces me visitaba levaba o pito na boca. Gardábaos nunha cigarreira de níquel pequena.»

				Manuel Castelo Rey, encargado de redactar a acta de matrimonio.

			

			

			
			
			Víctor Cortiella accedeu a casar a parella, e el mesmo lle escribiu ao crego de Dumbría, Pedro Varela, para que axilizase as proclamas. Cando foron lidas ninguén puxo obxeccións e todos felicitaron a Marcela polo seu próximo casamento. Pedro Varela certificou o trámite e redactou unha carta mediante a cal delegaba en Cortiella para oficiar o matrimonio. Ambos os documentos fóronlle entregados a este por Mario e Marcela, e entre os tres fixaron hora para a cerimonia: sería o sábado 8 de xuño, moi cedo, ás sete e media da mañá.

			Previamente cumpría solicitar autorización no Rexistro civil, do que se encargou Mario o 6 de xuño. Pediulle a Ricarda Fuentes que o acompañase, representando a nai de Marcela, mais a súa demanda non foi atendida, por entender esta señora que podía ser comprometido asumir máis responsabilidades. Abondo facía con prestarse a ser a madriña. Así que Mario foi só ao xulgado e conseguiu arranxar os papeis, argumentando que tanto el como a súa futura esposa eran maiores de idade.

			A acta da voda, copiada do Libro 13 de matrimonios, 1897-1911 da parroquia coruñesa de San Xurxo, di así:

			En oito de Xuño de mil novecentos un. Eu o Doutor Dn Víctor Cortiella Somoza, Cura párroco de San Xurxo da cidade da Coruña, por delegación de D. Pedro Varela Rolón, Cura párroco de Santa Eulalia de Dumbría, de onde é veciña a contraente, precedida a lectura das tres canónicas monicións e previos os demais requisitos canónico-legais, asistín ao matrimonio que por palabras de presente e mutuos consentimentos contraeron nesta igrexa parroquial de San Xurxo por unha banda: Dn Mario José Sánchez Loriga, solteiro, de trinta e un anos de idade natural e veciño desta de San Xurxo, fillo lexítimo de Dn Manuel Sánchez e de Dª María Loriga, naturais da cidade de Santiago; e pola outra: Dª Marcela García [sic] Ibeas, tamén solteira, de trinta e catro anos de idade, natural de Santa Águeda da cidade de Burgos, filla lexítima de Dn Manuel García [sic], defunto e de Dª Marcela Ibeas, naturais o primeiro de Alcañiz, provincia de Zaragoza e a segunda de Vivar, provincia de Burgos. Recibiron as bendicións nupciais e foron testemuñas Dn Miguel Hermida Casares, viúvo e Dn Heliodoro Rei Mourenza, casado, veciños desta cidade. E para que conste asínoo.

			A acta do Rexistro civil, redactada por Manuel Castelo Rey, como representante do xuíz municipal, reproduce correctamente os nomes dos contraentes, Mario Sánchez Loriga e Marcela Gracia –non García– Ibeas. Un e outra figuran como veciños da Coruña, e do primeiro dise que exerce a profesión de comisionista. Atribúenselles trinta e dous anos de idade a cada un deles, o que non se correspondía coa realidade en ningún dos casos, pois Mario, segundo a súa recente acta de bautismo, tiña trinta e un –sete menos que Elisa– e Marcela trinta e tres, aínda que lle faltaban poucos días para cumprir os trinta e catro rexistrados por Víctor Cortiella no libro de matrimonios da súa parroquia. Tampouco era certo que finaran as súas nais. É posíbel que Mario, cando realizou os trámites no xulgado, decidise reducir a familia para non ter que xustificar a ausencia da súa nai e da de Marcela.

			[image: 11_actas_matrimonio.tif]

			Acta de matrimonio de Mario e Marcela asentada no Rexistro Civil da Coruña.

			Tendo en conta a hora en que se celebrou, a cerimonia debeu congregar poucas persoas. Ademais dos noivos e do párroco, asistiron Miguel Hermida, que fixo de padriño e levou as arras –trece moedas de cinco pesetas–; Ricarda Fuentes como madriña, a quen acompañaba a súa amiga Francisca Ramos; Heliodoro Rey, músico e sancristán, que asinou como testemuña, xunto co propio Hermida; Manuel Castelo, en representación do xulgado, e se cadra algún que outro curioso madrugador.

			Marcela levaba un vestido escuro, cubríase cun mantón e apertaba un pequeno ramo de azar contra o peito. Mario estreaba traxe novo de boa feitura e ía engalanado cunha cadea de ouro e aneis.

			Unha vez que saíron da igrexa, logo de oír misa, comungar e aceptarse como marido e muller, Mario e Marcela posibelmente tiveron que facer esforzos para creren o que estaban vivindo: o seu proxecto, sumamente arriscado, case quimérico, fixérase realidade. Pola súa parte, Víctor Cortiella tamén estaría satisfeito de santificar unha unión que axiña daría os seus froitos en forma de neno ou nena. A madriña, que compartía a ledicia da parella, convidou os asistentes a chocolate no seu propio domicilio. Alí estiveron Marcela e Mario durante unhas dúas horas, e deseguido optaron por dar un paseo.

			Aproveitaron a ocasión para se faceren un retrato como marido e muller. Escolleron como fotógrafo a José Sellier, un francés asentado na Coruña desde 1886, que estaba instalado no número 9 da rúa de San Andrés e era un dos máis afamados da cidade. Lonxe estaba de sospeitar Sellier a extraordinaria audiencia que tería esta fotografía, seguramente superior á das súas películas, que figuran entre as primeiras rodadas en España.

			O matrimonio regresou do paseo cunha botella de xerez para prolongar as celebracións. A comida tivo lugar no domicilio de Francisca Ramos, e unha vez concluída, os noivos encamiñáronse cara á pousada Corcubión, situada tamén en San Andrés, concretamente no número 104.

			
			
[image: dilixencia.tif]
				Coche que conduciu o matrimonio desde A Coruña a Dumbría, con parada en Vimianzo.

			

			
			
			Ao día seguinte, domingo, ou se cadra o luns 10, que niso non coinciden as fontes, Mario e Marcela partiron con rumbo a Dumbría na dilixencia La Lealtad. Non sabemos se era este o destino previsto inicialmente. É posíbel que así fose, xa que Marcela solicitara emprego para o seu noivo e futuro marido nos concellos de Dumbría e Cee. Mais tamén cabe a posibilidade de que pensasen emigrar a América. Pouco antes de casar, Mario informárase nunha consignataria sobre o custo das pasaxes de terceira clase con destino a Buenos Aires e sobre os trámites necesarios para embarcar. Ao lle diciren que precisaba, entre outras cousas, un certificado de estar libre de quintas, retrucou que, como súbdito inglés que era, este requisito non o afectaba.

			Por esas mesmas datas tamén procurou conseguir algúns documentos que lle podían ser de utilidade noutras terras, polo que solicitou e obtivo os certificados de bautismo e de estudos de Elisa, a quen se refería como a súa irmá. Para obter o certificado académico tivo que presentarse na Escola Normal, onde traballara durante algún tempo, mais ninguén identificou a Mario como Elisa.

			Logo de celebrada a voda, reclamou copia certificada da acta matrimonial, alegando que lle urxía este documento porque tiña previsto ausentarse da cidade da Coruña. Pretendía que se rectificase un erro que nela existía, xa que a nai da súa muller non morrera –sobre a súa, que tamén vivía, nada dixo–, pero Manuel Castelo fíxolle saber que para corrixir o erro era necesario instruír un expediente. De modo que desistiu do seu propósito, porque o que menos lle interesaba era que as autoridades fixesen indagacións.

